
UMUM memaklumi bahawa umat Islam meneroka dan mendukung ilmu sains sejurus selepas kedatangan agama. Umat Islam sebelum ini memberi definisi perkataan `iqra' atau baca itu dengan tidak begitu mendalam. Mereka percaya bahawa mereka perlu membaca dan hanya dengan membaca sahaja mereka akan memperoleh ilmu pengetahuan. Lalu, cendekiawan-cendekiawan dan ilmuwan Islam melakukan kajian dan memperluaskan kerja-kerja saintifik ke atas G reek, India dan China.

Di sini saya tidak berhasrat untuk menyebut nama-nama saintis Muslim itu memandangkan saudara-saudara semua tahu mengenainya. Secara tiba-tiba mereka berhenti untuk mengkaji sains. Mengapa? Ini adalah kerana golongan mempelajari ilmu ini (ulama) yang naif tentang sains memutuskan bahawa `iqra' itu bermakna mengkaji serta mempelajari agama semata-mata. Hanya mereka yang mempelajari agama dan mahukan ulama itu mendapat pengiktirafan pada masa akan datang, yang sepatutnya dihormati serta diterima sebagai pemimpin di dunia ini.

Apabila sains dianggap bertentangan dan dikatakan tidak relevan dengan Islam, kajian mengenai sains dihentikan secara tiba-tiba. Sebelum ini masyarakat Eropah merujuk kepada Islam apabila mahu menuntut atau mencedok ilmu pengetahuan. Selepas diterangkan oleh ulama, umat Islam menjadi `buta huruf' dalam ilmu sains. Mereka menjadi tidak berkeupayaan dalam menyaingi masyarakat Eropah yang mempelajari ilmu berkenaan daripada mereka sendiri sebelum ini. Lebih buruk, mereka tidak berupaya terbabit dalam revolusi industri.

Dan mereka menjadi sangat bergantung kepada Eropah ke atas sains dan hal ehwal sains. Sehingga hari ini, mereka kurang yakin dengan keupayaan sains terhadap umat Islam itu sendiri. Dalam hal-hal membabitkan teknologi, mereka menjadi kurang percaya terhadap umat Islam itu sendiri sebaliknya mengambil bulat-bulat apa yang dipersembahkan oleh Eropah dan menyifatkannya sebagai cukup sempurna. Sekalipun mereka berupaya memperoleh kemerdekaan, minda mereka secara jelas masih dijajah. Sebelum ini Eropah jelas bimbang dengan sains. Tetapi mereka berjaya mengatasi rasa khuatir itu sehingga pada satu tahap menggantikan sains dengan agama.

Umat Islam juga perlu mengatasi rasa bimbang ini tetapi mereka tidak boleh melupakan atau membelakangkan agama. Sains sebenarnya bermatlamat memperkukuhkan iman terhadap Islam dan mereka perlu tahu bahawa pencapaian dalam bidang sains itu hanya di atas kehendak serta pemberian Allah semata-mata. Umat Islam perlu menjadi model dan menunjukkan jalan bahawa sains itu sebenarnya sangat perlu untuk tujuan kebaikan buat umat manusia bukan bermatlamat kemusnahan.

Kita perlu meletakkan balik agama itu kepada sains sebagai wajah manusia dan sains itu benar-benar bertujuan menghentikan dunia daripada terus dibelenggu kemusnahan.

Bolehkah kita lakukan ini semua? Ada yang berpendapat, umat Islam bukan sahaja tidak boleh menyaingi etnik Eropah dalam bidang sains malahan mereka tetap ketinggalan dalam banyak hal berbanding masyarakat terbabit. Tetapi mengapa kita tidak boleh menjadi setanding dengan mereka? Sudah tentu kita boleh. Sebelum ini saintis kita adalah lebih baik berbanding Eropah iaitu semasa era ketamadunan Islam.

Hari ini sekalipun, beratus-ratus ribu saintis Islam menyumbang kepada pengetahuan sains, membuat penyelidikan dan terlibat dalam era ledakan teknologi. Tetapi mereka ini tidak melakukannya di negara Islam sebaliknya di negara bukan Islam. Mereka menyumbang kepada pengetahuan sains di negara yang menjalankan dasar keras terhadap Islam dan menganggap Islam itu pengganas atau tidak berupaya mengurus tadbir kerajaan sendiri.

Mereka berada di negara-negara tersebut kerana negara Islam meminggirkan mereka atau sekurang-kurangnya keras terhadap mereka. Secara praktikalnya kebanyakan saintis Islam terkemuka tinggal dan bekerja di negara bukan Islam. Jika kita benar-benar berminat dengan sains termasuk sains untuk tujuan kemanusiaan, kita mempunyai kepakaran intelektual untuk melakukannya. Malahan kita juga cukup kaya dalam usaha menjadikannya satu kenyataan. Kita boleh menyediakan mereka dengan makmal yang mencukupi, peralatan, dana dan insentif peribadi supaya dengan tujuan ini umat Islam dengan segera mendapatkan kembali asas-asas yang mereka hilang dalam bidang sains.

Apa yang diperlukan ialah kehendak dan keazaman untuk melakukannya kerana keupayaan itu telah pun ada. Hanya selepas itu kita boleh bercakap mengenai sains untuk kemanusiaan, khususnya mengenai kepentingan sains untuk ummah.

Sejumlah tiga suku penduduk Islam hidup dalam paras kemiskinan tanpa bekalan makanan mencukupi, akses kepada ubat-ubatan moden atau terkini dan memiliki keistimewaan tertentu di mana kebanyakan daripada kita mengambilnya secara mudah.

Perlu diingatkan, satu per empat orang Islam pula dianggap golongan kaya, hidup di istana tersergam indah, makan pelbagai makanan terhidang tetapi terbuang begitu sahaja, memiliki kereta mewah, kapal layar dan pesawat selain isteri yang sentiasa memperagakan emas serta intan berlian mahal. Walaupun al-Quran tidak menganjurkannya, kita sering bermegah dan gemar mempamerkan kepada umum dengan apa yang telah kita sumbang atau berikan sebagai sedekah. Jika harta kekayaan itu disumbangkan kepada kajian saintifik bagi tujuan kemanusiaan, barangkali tidak ramai pihak yang kebuluran di dunia ini. 

Sebenarnya, kita tidak perlu membincangkan sains untuk tujuan kemanusiaan. Bukan sains yang tidak berkeupayaan digunakan bagi soal-soal kemanusiaan. Sebaliknya penolakan kita terhadap sains yang memisahkan kita dengan ilmu pengetahuan sains. Sains sudah tentu boleh dilaksanakan untuk tujuan kemanusiaan. Tetapi kita terlebih dahulu perlu menerima bahawa sains itu diletakkan di tempat yang sewajarnya. Ini adalah persoalan mengenai kefahaman dan mempunyai iltizam untuk memperoleh ilmu-ilmu saintifik memandangkan pengetahuan kita terhadap apa itu sains. Jika kita bersedia untuk melakukannya, maka jalannya adalah jelas.

Kita perlu `mesra' kepada sains dan saintis itu sendiri. Sumbangan dana, kelengkapan, dasar dan keluhuran undang-undang itu perlu dalam usaha menarik kembali saintis Muslim. Malahan kita turut perlu memastikan saintis bukan Islam juga terbabit dalam kajian dan pembangunan untuk kemanusiaan. Jika kita bersedia untuk melakukan semua itu, maka kita perlu pula tentukan bidang-bidang sains di mana kita percaya ia boleh menyumbang kepada menjadikan umat yang lebih baik.

Kita perlu menghindari daripada membicarakan soal-soal peranan sains menyumbang kepada kemusnahan, kecuali jika kita memiliki keupayaan untuk melindungi diri sendiri seperti yang disuruh oleh Islam. Kata-kata seperti golongan kaya lebih kaya dan miskin menjadi lebih miskin seperti mengulangi klise. Tetapi hakikatnya perkara itu benar.

Masa terlalu banyak dilaburkan di Pertubuhan Bangsa-Bangsa Bersatu (PBB) dan Pertubuhan Perdagangan Antarabangsa (WTO) untuk mencapai persetujuan demi memastikan golongan kaya benar-benar mengeksploitasi dunia ini berbanding soal mengatasi kemiskinan itu sendiri. Tetapi jika masa yang `banyak' itu dihabiskan bagi membincangkan cara serta pendekatan membasmi kemiskinan, sebahagian besar kemiskinan yang dilihat sekarang barangkali boleh lenyap.

Golongan kaya perlu belajar untuk memahami bahawa apabila mereka menjadikan seseorang itu kaya, maka mereka sebenarnya berusaha menjadikan diri sendiri lebih kaya. Negara miskin menjadi pasaran yang baik kepada golongan yang kaya untuk menjual barangan serta perkhidmatan mereka.

Daripada memikirkan untuk memaksimumkan royalti atau pulangan produk kajian saintifik, mereka seharusnya memacu kajian mereka mengenai bagaimana sains boleh dimanfaat bagi tujuan menangani kemiskinan dengan lebih baik.

* Petikan ucapan Tun Dr. Mahathir Mohamad semasa menyampaikan ucaptama bertajuk Sains Untuk Manusia pada Persidangan Sains Malaysia-IAS (Akademik Sains Islam) 2005 di Kuala Lumpur baru-baru ini.

